
			A Miguelanxo Prado, por Stratos, e a Alan Moore, por Watchmen.

			A todas aquelas persoas que, nalgún momento da súa vida, decidiron trazar unha liña e pasar ao outro lado.

		

	
		
			Dédalo, antepasado meu, vello artífice, ampárame agora e sempre, coa túa axuda.

			JAMES JOYCE, Retrato do artista cando novo

		

	
		
			Capítulo 1

			CANDO o aeromóbil deixou atrás un pequeno outeiro, David atopouse de súpeto con aquela enorme masa verde diante dos seus ollos. Por uns momentos pareceulle que estaba a contemplar un estraño e xigantesco ser vivo, adormecido no medio do campo. Aceleróuselle o corazón mentres, atordado, loitaba inutilmente por deter a marcha do vehículo que o aproximaba a aquela presenza ameazante. Só cando estivo máis preto, se decatou do que estaba a ollar. A fraga estendíase ante el, inmensa e compacta, ocupando todo o espazo que podía abranguer coa súa vista.

			A visión do bosque deixouno abraiado. Era a primeira vez que se atopaba cunha inmensidade semellante, tan diferente aos bosques que estaba afeito a ver nos hologramas ou nos xogos de realidade virtual. Sentiuse dominado por unha súbita atracción, como se daquela foresta emanase un raro magnetismo que lle impedise continuar a viaxe a ningunha parte que estaba a facer desde que deixara soa a súa nai, había xa case dúas horas.

			Detivo o aeromóbil e ficou quieto durante un tempo, contemplando aquela vasta masa de árbores que parecía comezar de repente, coma se houbese unha liña imaxinaria, unha fronteira que marcase a separación entre os prados e o bosque. Todo aparecía estrañamente calmo, pero David non podía afastar de si a sensación de que era só unha aparencia, impresionado aínda pola mesta masa vexetal que estaba a ollar. Máis alá das primeiras árbores, o interior do bosque suxería unha realidade escura e desacougante. Deica onde se estendería aquela fraga?

			Elevou o vehículo ata situarse a unha altura duns vinte e cinco metros, o suficiente para poder contemplar todo o bosque, que agora se ofrecía enteiro á súa vista, como un enorme círculo escuro de beiras irregulares, que destacaba sobre o verde máis claro, case amarelo, dos prados que o rodeaban.

			Viñéronlle á memoria as imaxes de Wild Forest, aquel engaiolante xogo de RV que tanto tempo lle custara dominar. Lembrou os días que pasara diante da pantalla, con todos os sensores conectados, intentándoo unha e outra vez, a cada paso cun maior nivel de dificultade, ata desentrañar por completo os enxeñosos trucos que introduciran os programadores. Ao final, xa era capaz de atravesar o bosque en calquera dos vehículos opcionais, a toda velocidade, evitando as árbores e os numerosos perigos que aparecían no traxecto. Mais o que agora tiña diante non era unha imaxe na pantalla; era a realidade, e naquel bosque non habería a posibilidade de volver intentalo en caso de erro.

			A inquietude que sentira desde o principio deixou paso agora a unha intensa excitación. Canto tempo lle levaría atravesar o bosque de parte a parte no seu vehículo? Podería sortear as árbores coa mesma habilidade con que o facía no xogo de RV, sen bater en ningún tronco? Sería quen de facer o mesmo que xa conseguira diante da pantalla? Que perdía con probar?

			Sabía que non había atopar arteiras trampas nin inimigos virtuais; en cambio, estaban os troncos das árbores, e as pólas baixas, imprevisibles, que habería que evitar. Tampouco non había táboas de programación, así que David decidiu fixar el mesmo uns parámetros axeitados: atravesaría a fraga no aeromóbil, a unha velocidade de 60 km/h, pola parte máis ancha e en liña recta, e permitiríase só os desvíos imprescindibles para esquivar todas as árbores que lle cerrasen o camiño. Impúxose o reto de non empregar máis de dez minutos. Sería quen de baixar dese tempo?

			Apoiou os pés na herba do prado, dominado xa pola impaciencia, e programou o controlador de velocidade de maneira que esta só puidese oscilar entre 55 e 70 km/h. Pensou fugazmente na súa nai, na posibilidade de que en calquera momento quixese comunicar con el; sacou do peto o ordenador e apagouno, non quería ter interrupción ningunha mentres se enfrontaba a aquel desafío. Despois, situouse a uns vinte metros da beira e buscou cos ollos unha especie de camiño natural que lle servise como punto de partida para meterse no bosque. Apertou a tecla de marcha e entrou na fraga coma unha frecha.

			Cando o fixo, tivo a fugaz sensación de que entraba nun labirinto. O camiño que inicialmente escollera non era tal e só puido seguilo nos primeiros momentos; axiña houbo de empregar toda a súa destreza para evitar o choque coas árbores que se interpoñían constantemente na súa traxectoria. Comprobou con pracer que aquilo era moi diferente da realidade virtual; a cada paso aparecían dificultades engadidas coas que David non contaba, e que compensaban a ausencia dos inimigos ou das trampas, tan presentes no Wild Forest ou noutros xogos semellantes.

			O aeromóbil avanzaba entre a masa de árbores á velocidade programada, mentres David sentía medrar a excitación dentro do seu corpo. Pero apenas se podía fixar en detalle ningún, xa que ía moi concentrado, coa única preocupación de sortear os obstáculos que se interferían no seu camiño, cunha mestría que lle fixo coller máis e máis confianza en si mesmo. Agarrou con firmeza os mandos do aeromóbil e ceibou un berro de satisfacción. Aquilo era máis emocionante que o mellor programa de RV! E as sensacións? Non era só a caricia do aire que lle daba na cara e alborotaba os seus cabelos. Estaba tamén o cheiro, pois o bosque desprendía un recendo, ou mellor, unha mestura de recendos que non era quen de identificar, pero que recibía coa satisfacción de estar a vivir unha experiencia diferente a todo o que sentira ata daquela. E logo estaba a luz, moito mellor conseguida que nos máis sofisticados hologramas. Unha luz que se abría paso entre as árbores e que, de cando en vez, conseguía chegar ata o chan e iluminar algunha zona, facendo brillar a herba coma se fose un sorprendente tesouro.

			De súpeto, algo saíu dun oco dunha árbore próxima. Era un enorme moucho, que iniciou un voo errático e zoupón, quizais asustado polo zunido do aeromóbil. David, sorprendido por aquela presenza inesperada, quixo evitalo e desviouse lixeiramente cara á dereita. Reparou decontado naquela póla, perigosamente baixa, que se interpuña agora na súa nova traxectoria. Por un instante cruzou pola súa cabeza o temor do posible impacto. Na pantalla significaría a morte, a eliminación, ter que recomezar o xogo desde o principio. Pero David sabía que aquilo que tiña diante, cada vez máis próximo, era completamente real.

			A súbita sensación de perigo estendeuse coma un lóstrego dentro del, poñendo alerta todos os seus sentidos. Virou os mandos cara á esquerda, con brusquidade, tentando evitar a póla, ao tempo que engruñaba todo o seu corpo, nun intento desesperado de protexerse. Mais a manobra non foi suficiente e non puido evitar o violento impacto.

			Cando a póla o golpeou na fronte sentiu unha dor intensa e pareceulle que algo se crebaba dentro da súa cabeza. O choque desequilibrouno e fíxolle soltar os mandos do aeromóbil. Notou que caía, e tivo tempo de ver, nuns instantes eternos, como o vehículo seguía a súa traxectoria só, xa sen condutor, e acababa batendo con estrondo contra o tronco dun groso castiñeiro.

			Viu o chan a poucos centímetros dos seus ollos, semellante a un leito de herba mol. Tentou protexerse cos brazos, nun movemento instintivo, pero non lle serviu de nada e o seu corpo bateu bruscamente contra a terra. A alfombra mol era só unha ilusión, e David sentiu en todo o corpo a dor do novo impacto, máis intenso no ombro dereito e na cabeza.

			Nun primeiro momento, atordado polo que lle acababa de ocorrer, creu que saíra ben librado do choque. Percibiu o silencio da fraga ao seu redor, e invadiuno unha sensación de placidez, de que todo estaba ben. Pero, por que o rodeaba agora a escuridade?

			Tratou de abrir os ollos. Mais en canto fixo un pequeno movemento coa cabeza, abrumouno a sensación de que a terra enteira comezaba a abanear. Notou unhas fortes punzadas no cerebro, e unhas náuseas irrefreables a subirlle desde o estómago, como se fose vomitar. Logo a terra deu en xirar sen pausa e David sentiu que entraba nun remuíño escuro e que caía por el sen que puidese facer nada por evitalo. Deixouse ir, mentres notaba que todo se esvaía ao seu redor.

			* * *

			Cando foi recuperando a consciencia, pareceulle que estaba na cama do seu cuarto; tivo a sensación de que volvía dun sono profundo, dunha viaxe a través dun estraño túnel de tebras. O que máis desexaba era seguir cos ollos pechados, continuar como estaba agora mesmo, poder durmir o que quixer. Sentiu, ou creu sentir unha voz que falaba a carón súa. Non era o son familiar das palabras da súa nai, aquela era unha voz masculina. David tentou prestar atención ao que dicía, pero non foi capaz de entender ningunha das palabras que chegaban aos seus oídos.

			Como as voces viñan da dereita, tratou de dirixir a vista nesa dirección. Por que lle custaba tanto abrir os ollos? Ou era que xa os tiña abertos pero todo estaba escuro? Vencendo a inmensa canseira que sentía, moveu a cabeza e, nun instante fugaz, abriu as pálpebras. Pareceulle ver unhas sombras movéndose arredor del; non obstante, non lle quedou máis remedio que pechar os ollos outra vez, porque de novo sentiu a insoportable sensación de que todo xiraba dentro do seu cerebro. Aínda que agora non era só a súa cabeza, pois parecíalle estar atado nunha plataforma que abaneaba violentamente, sen que puidese facer nada por evitalo. Asustado polo que lle estaba a ocorrer, as súas mans buscaron algo onde agarrarse, algo que lle permitise evitar a caída, mais só conseguiu arrincar da terra unhas presadas de herba, que quedaron prendidas entre os seus dedos.

			Quixo erguerse, e daquela a vertixe fíxose insoportable e obrigouno a manterse deitado, nunha inmobilidade total. Asaltouno unha desacougante sensación de desamparo que lle impedía pensar en ningunha outra cousa. Houbo un momento en que lle pareceu que o collían polos pés e polos ombros e o erguían do chan. Pero non puido sentir máis nada, porque agora todo xiraba de novo dentro da súa cabeza, mentres o seu corpo caía e caía por aquel turbillón de negrura que o tragaba e que parecía non ter fin.

		

	
		
			Capítulo 2

			CANDO se viu diante da enorme Pedra dos Carballos, Sara experimentou unha sensación diferente a todas as que sentira nos seus corenta e nove anos de vida. Tiña a certeza de que estaba a vivir o final dun traxecto, o remate dunha viaxe que comezara había case dous anos, cando descubrira os papeis que deixara escritos súa nai. Por unha vez, alegrouse de que David non estivese alí, canda ela; necesitaba estar soa, libre para deixarse levar polas emocións que con tanta intensidade sentía agromar no seu interior.

			Achegouse á pedra, apartando as xestas e os toxos que medraban arredor, mentres buscaba coa vista os petroglifos, aquelas figuras primitivas que fascinaran a súa nai durante toda a vida. Non era doado localizalos; o paso do tempo fora desgastando os contornos, e mesmo poderían pasar inadvertidos se non se sabía o que había que buscar. Pero alí estaban, agardando por ela desde había catro mil anos, desde que os habitantes daquel territorio decidiran gravar na pedra aqueles signos estraños, quen sabe por que, quizais posuídos por esa arela de inmortalidade que hai detrás de todas as obras de arte.

			Buscou o lugar en que estaba representado o inmenso cervo. Localizouno axiña, tiña moi presentes na memoria as imaxes das fotos que gardaba súa nai. Era unha figura soberbia, aínda máis do que imaxinara. Impresionada pola súa beleza, foi percorrendo cos dedos o perfil do animal, centímetro a centímetro, deténdose algo máis na enorme cornamenta e naquela boca de estraño sorriso que tanto lle chamara a atención nas fotos. Por un instante desexou que o seu fillo estivese canda ela, sempre experimentaba a mesma sensación cando vía algo que lle parecía moi fermoso. Pero David non estaba, e quizais era mellor así; tiña a certeza de que, coma outras veces, a indiferenza do rapaz había ser a resposta que encontrarían as súas sensacións.

			Á dereita, un pouco máis abaixo do enorme cervo, tiña que estar gravado o labirinto; desde que o vira na foto parecéralle unha imaxe que representaba con fidelidade a súa vida: un camiño que semellaba avanzar progresivamente cara a un centro final, pero que remataba nunha rúa cega. Un camiño a ningunha parte, coma se quixese lembrarlle que o absurdo podía ser o verdadeiro motor da vida, que podía non haber saída ningunha, por moito que lle custase recoñecelo. Cando localizou o labirinto, aloumiñou unha e outra vez aqueles sucos desgastados e logo puxo as súas mans sobre as reviravoltas da figura, apertándoas contra a pedra, coma se quixese recibir a enerxía que un día fixo nacer aqueles trazos.

			Unha lixeira inclinación da rocha facía que a maior parte da súa superficie estivese orientada cara ao leste. Sara rodeouna, buscando o oco do que falaba súa nai nos diarios. Alí estaba, na parte de atrás, case a rentes do chan. Tratábase só dun entrante na pedra, unha especie de asento natural; non era raro que a súa nai o elixise como refuxio. Sentou nel, anicándose, e pechou os ollos, mentres se deixaba agarimar polo sol morno, que quentaba o xusto para non facerse incómodo.

			Consultou o reloxo; David non volvería ata as sete e media, así que dispoñía de máis dunha hora para ela soa. Pensou que aínda contaba con tempo de abondo para achegarse ata outros petroglifos da zona, pero axiña desbotou a idea. A Pedra dos Carballos era o lugar máis citado pola súa nai nos escritos que deixara, e esa razón xa xustificaba que aquela visita fose máis demorada. Habíalle sobrar tempo para examinar os outros nos seguintes días.

			Que estraño era todo! Seus avós maternos viviran neste lugar, consumiran toda a vida na bisbarra que agora se estendía diante dos seus ollos. Foran labregos, escravos da terra; levaran unha existencia miserable nun recuncho do mundo, lonxe de onde se toman todas as decisións, alleos a todo o que non fose a loita pola supervivencia. Cantas voltas dera a vida. Se aqueles labregos non se esforzasen por facer realidade o soño de que a súa filla fixese estudos superiores, se súa nai non decidise marchar logo como tradutora a Bruxelas, se non coñecese alí a Wolfgang e casase con el, ela non existiría nin coñecería nada deste mundo. Iso era a vida: unha viaxe por camiños que eliximos sen saber onde nos levan. Unha casualidade tras outra, o azar presidíndoo todo.

			Era ridículo volver sobre o pasado, xa o sabía, pero aqueles pensamentos roldaban pola súa cabeza desde había varios meses. Campo Lameiro-Bruxelas-Berlín. Cantas xeracións tiveran que pasar para chegar desde seus avós ata ela? Dúas, tres? Pero iso non daba idea da distancia que a separaba deles, en todos os sentidos. Unha distancia que non era tanto espacial como de poder. Seus avós malgastaran a súa vida cultivando unhas poucas leiras, mentres que ela era un membro do G-12, do grupo que controlaba os destinos de Europa e influía decisivamente no que acontecía no mundo. Como se puido dar ese salto, onde se produciu unha mutación? De onde lle viña a súa intelixencia, o pensamento diverxente, a súa capacidade para atopar solucións novas aos problemas máis complexos? Que quedaba nela daquela parella de labregos que nunca chegou a coñecer?

			Sentada na rocha, cos ollos entrecerrados, viñéronlle á memoria os sucesos que a trouxeran desde Berlín deica este recuncho de Europa, ata unha esquina do mundo, situada ademais nunha ZNC, cos múltiples inconvenientes que iso comportaba. Todo ocorrera por casualidade, como unha demostración máis do papel que o azar xoga nas nosas vidas. Había xa case dous anos que súa nai morrera en Bruxelas, onde vivía desde había tempo. Cando lle deran a noticia, Sara sentira que algo moi sutil se quebraba dentro dela. Como lamentou non estar a carón de súa nai naqueles momentos! Pero o seu pasamento colléraa por sorpresa, xa que a saúde da nai era boa e nada facía pensar nunha morte tan repentina. Tivera que viaxar ata Bruxelas para facerse cargo do cadáver e amañar todos os trámites burocráticos. Despois de recoller as cinzas, decidira quedar dous ou tres días na casa da súa nai, aínda que só fose coma unha compensación póstuma polos escasos momentos que pasara con ela nos últimos anos.

			Agora lembraba aqueles días como unhas xornadas estrañas, nas que mesmo tivera a tentación de deixar a vivenda tal como estaba e vendela con todo o que contiña, para así desfacerse dun pasado no que cría non ter ningún interese especial. Mais todo cambiara cando, remexendo nos armarios, atopara a caixa que contiña os diarios e as fotos, ademais de cartas e outros papeis persoais da súa nai. Aquela noite non durmira; fóranselle as horas lendo con paixón os diarios, aquela morea de cadernos de tapas grosas, coas páxinas escritas cunha caligrafía miúda que non era doado descifrar. Descoñecía por completo a existencia dos diarios e a súa lectura constituíu unha revelación. Quizais foi aquela noite cando coñeceu de verdade a súa nai, os seus sentimentos, o que pensaba sobre tantas e tantas cousas das que nunca tiveran a coraxe de falar mentres estaban xuntas. Como deixara medrar aquel foxo entre as dúas? Como non viu que súa nai tamén era unha persoa con ideas propias, coa que podía ter andado unha parte do camiño? Pero así era a vida, e xa carecía de sentido lamentarse do que puido ser e non foi.

			A lectura dos diarios actuara nela coma unha bomba de efecto retardado, coma unha carga de profundidade destinada a esfarelar lentamente a súa visión do mundo. Porque súa nai non só contaba neles as vivencias daqueles anos, unha mestura de días grises e momentos felices. Había tamén moitas reflexións que tiñan como protagonista a Sara, con opinións moi críticas sobre a vida que levaba e o traballo que facía. Ler aquelas páxinas foi como descubrir que un observador minucioso e implacable fora levantando acta de todas as decisións que tomara na súa vida.

			Aquela noite Sara vira con lucidez non só canto significaba a súa nai para ela, senón tamén o foxo que fora creando, case sen decatarse, desde que marchara da casa, deixando a súa nai soa, cando aínda non había nin un ano que seu pai morrera naquel ridículo accidente. Fora pouco despois cando conseguira ingresar no Brains Center, como asesora do goberno europeo. Desde entón a súa vida convertérase nun camiñar frenético ata os últimos círculos do poder, abraiando a todos coa súa intelixencia e capacidade de análise, escalando máis e máis posicións, integrándose por fin no G-12, o grupo escollido que o decidía todo desde a sombra. Unha traxectoria na que ela ben sabía que non todo eran luces, e que levaba aparelladas numerosas renuncias, como moi ben soubera ver súa nai, aínda que nunca nada lle dixera, limitándose a deixar recollidas as súas reflexións nas páxinas do diario.

			Aínda lle doía pensar no pasamento de súa nai. Que axiña deixara este mundo! Nacera no século pasado, no ano 1975; total, non chegara nin a facer os setenta e oito, podería ter vivido bastante máis. Pola súa cabeza cruzou o pensamento de que quizais fora mellor así, polo menos completara dun xeito natural o ciclo da vida. Unha sorte que talvez ela non tería, se non se conseguía mudar o rumbo das cousas e a sociedade seguía a esvarar cara ao desastre.

			Porque non era a idea da morte a que a inquietaba, cando menos non a da súa morte individual; era a idea da morte colectiva. O temor a que a humanidade enteira, en pouco tempo, chegase a desaparecer do planeta, que seguiría a xirar durante milleiros de anos, indiferente á ausencia da vida humana nel. Como non sentir angustia ante a catástrofe que se adiviñaba? Como permanecer pasiva ante unha organización social que era imposible manter sen unha suicida destrución dos recursos naturais?

			Desde había varios meses, Sara analizaba dun xeito obsesivo todos os datos recollidos polos seus equipos de traballo, e os resultados levábana sempre á mesma conclusión: xa non valían os panos quentes que se estaban a aplicar nos últimos anos, nun intento infrutuoso de resolver os problemas cos que se enfrontaba a humanidade. Impoñíase unha viraxe drástica, que quizais ningún goberno querería dar. Tiña aínda moi presente a amarga experiencia do último Congreso Mundial, onde presentara unhas tímidas propostas de cambio que non foran ben recibidas por ninguén. Como era posible tanta cegueira! É que non vían a necesidade de abandonar aquela vía morta e explorar novos vieiros? Uns vieiros que, non obstante, comezaban a abrirse paso entre algúns membros do G-12, aos que ela lles adiantara os graves resultados das súas últimas investigacións. Aínda que quizais, pensaba agora, todos aqueles esforzos non eran senón un inmenso desatino, unha viaxe a ningunha parte, unha reviravolta máis cara ao interior do labirinto.

			* * *

			Acordou cun calafrío; quedara durmida naquel recuncho da pedra, agarimada polo lene sol da tarde. Mirou o reloxo e comprobou que xa pasaba das sete e media. O primeiro que lle chamou a atención foi o feito de que David non estivese alí, ela dixéralle que despois das sete o agardaba na rocha. Pero non se vía o seu vehículo por ningures. Por onde andaría? O mellor xeito de saír de dúbidas era mirar na pantalla do seu aeromóbil, alí podería comprobar se David se atopaba preto ou lonxe.

			Achegouse ao vehículo e activou o localizador. A pantalla iluminouse, pero nela non apareceu ningún sinal. Aquilo era imposible, porque o radio de detección era de cincuenta quilómetros, e non se podía ter afastado tanto. Non faría caso das súas ordes e desconectaría o localizador? Pareceulle improbable, David non desobedecería nesa cuestión, mais tampouco se atreveu a descartalo. De novo sentiu que a invadía a mala conciencia, non o podía evitar cando pensaba nas difíciles relacións que mantiña co seu fillo. Non debía ter deixado que marchase só, ao cabo estaban nunha ZNC. Mais fora ela quen quixera estar soa cando chegaron onda os petroglifos, sen ninguén que a molestase, e recibira con alivio a petición de marchar que lle fixera David.

			Cando o reloxo marcou as oito, decidiu non agardar máis. Foi ata o aeromóbil e conectou de novo a pantalla. A que hora marchara David? Ás cinco? Graduou o temporizador ata situalo nesa hora, buscando o momento exacto en que o sinal do aeromóbil de David se situaba no lugar onde ela estaba agora. Activou o rastrexador e o sinal comezou a moverse. Só tiña que seguir a traxectoria sinalada na pantalla, que lle marcaría con exactitude o camiño percorrido polo seu fillo desde o momento en que a deixara.

			Decidiu seguir o rastro sen saltar nin sequera un metro, aínda que a maior velocidade, sobre todo naqueles tramos onde David se demorara. Sara sorriu ao verse obrigada a repetir todas as reviravoltas que o rapaz fixera tres horas antes, elevándose ou aproximándose ao chan, sorteando as numerosas rochas dispersas polo monte baixo, coma se estivese a probar a súa habelencia. Movíase atenta a todo canto vía, buscando calquera indicio que sinalase a presenza de David. Pero os seus ollos non descubriron nada inusual.

			Tamén ela, ao salvar aquel outeiro cuberto de toxos e xestas, se atopou diante da fraga, da inmensa masa verde escura que agora, nas horas do serán, semellaba unha impoñente parede que lle cerraba o paso. Non lle estrañou que naquel punto o sinal indicara que David se detivera onde agora o fixera ela, impresionada polo que tiña en fronte. Tratou de lembrar a última vez que vira un bosque tan extenso, pero a súa memoria só lle trouxo imaxes de vellos documentais. En Europa xa non quedaban bosques así, despois da chuvia ácida e da masiva deforestación; aquela era unha sorpresa das que só se podían atopar nalgunhas afastadas ZNC.

			O sinal da pantalla volveuse mover, orientándose agora cara ao interior da fraga. Aos poucos segundos, Sara comprendeu claramente as intencións do seu fillo. Puxérase a xogar, a sortear as árbores do bosque, coma nunha proba de habilidade! Ao tempo que sorría, pensando naquelas travesuras de David, unha súbita opresión arraigou no seu peito. E se lle pasara algo?

			Coa angustia medrando no seu interior, foi seguindo o rastro da pantalla, coa vista fixa no punto vermello que a guiaba, pero atenta tamén a esquivar aquelas árbores que antes evitara o seu fillo. Nun momento dado, ao desembocar nun pequeno claro, o punto desapareceu e a pantalla quedou baleira. Xa non había máis traxectoria. Iso quería dicir que David se detivera alí, que naquel sitio acababa a súa viaxe. Pero David non estaba; non había ningún rastro del nin do seu aeromóbil.

			Sara baixou do vehículo, que quedou suspendido a medio metro do chan, como agardándoa. Naquelas horas da tarde, coas copas das árbores dificultando o paso da luz, a claridade era escasa e xa custaba traballo distinguir os detalles. Con todo, examinou o lugar, a herba, as árbores máis próximas, o pequeno regato… Nada! Pareceulle que nalgúns puntos a herba estaba máis esmagada que noutras zonas da fraga; iso podía ser porque David parara alí a descansar ou a coller calquera cousa que lle chamase a atención. Pero algo non encaixaba. De ser acertada a súa hipótese, o localizador indicaríao, tiña que verse o punto vermello quieto na pantalla. E a pantalla estaba baleira.

			Só quedaba a posibilidade de que David decidise desconectar alí o localizador. A este pensamento engadiuse unha nova preocupación. Nos últimos meses, case todos os intentos de conversar co seu fillo acabaran en disputa; máis dunha vez, ameazáraa con marchar da casa, con irse a calquera lugar, vivir a vida lonxe das súas imposicións. Ela sabía que só eran palabras ditas con ganas de magoala, mais agora, diante daquilo, esvaíaselle a seguridade. Decidiría David largarse, como el dicía, e tomara a decisión xusto naquel lugar?

			Invadiuna unha súbita sensación de medo. Non podía ser, non podía derrubárselle todo ao mesmo tempo. Montou no aeromóbil e saíu da fraga a gran velocidade, coidando de rexistrar na memoria do vehículo todos os seus movementos. Que podía facer? Avisar á policía? Non. Ela non podía dar ese paso, estaba alí de incógnito, ninguén debía coñecer a súa presenza en Galicia. E, non obstante, cumpría investigar axiña a desaparición de David, facelo agora, cando aínda había tempo. Tanto se lle ocorrera algo, como se el decidira marchar pola súa conta, a celeridade coa que se actuara era crucial. Urxía tomar unha decisión.

			Walter. A solución era chamar a Walter. Nese momento, sentiu que era a única persoa do mundo en quen podía confiar. Sabía que el comprendería os seus motivos, que non había dicir nada da súa situación. E que sabería tomar as medidas oportunas para axudarlle a saír do atranco no que se atopaba. Walter podería enviar alguén que entrase en contacto coa policía da zona, inventar algunha historia que fixese desenvolver a investigación sen espertar sospeitas.

			Sacou do peto o seu pequeno ordenador, activouno e marcou a clave persoal. De alí a nada, iluminouse a pantalla e o rostro de Walter apareceu nela.

		

	
		
			Capítulo 3

			POUCO a pouco, coma se se esvaese a néboa mesta que cubría o seu cerebro, David foi recuperando a consciencia. Sabía que estaba na cama, pero non comprendía por que lle custaba tanto espertar, por que notaba tan pesado todo o corpo. Intentou lembrar o que ocorrera a noite anterior; seguramente bebera algo moi forte, tanto como para lle producir unha resaca tan tremenda como a que agora tiña. Pero as que viñeron á súa memoria foron outras imaxes que o deixaron desconcertado.

			Devagariño, coma se fosen anacos dun espello roto, tratou de ordenar as lembranzas que se amoreaban no seu interior. Súa nai, o aeromóbil, a fraga, o xogo de sortear as árbores, aquela póla, o impacto… Lembrou o impacto e, de golpe, toda a secuencia cobrou sentido. Mancárase, mancárase ao bater contra aquela póla que se interpuxera no seu camiño!

			Sentiu que o dominaba a angustia e que un súbito desacougo lle oprimía o corazón, ao tempo que a idea do accidente se instalaba dun xeito obsesivo na súa cabeza. Seguramente o trasladaran a un hospital, iso explicaba o estado en que se atopaba agora. Tratou de mover o corpo, mais comprobou que ningún dos seus membros obedecía as ordes que lle enviaba o cerebro. Tería algo roto? Se era así, quizais estaba sedado, porque non sentía ningunha dor; algunha vez oíra que facían iso nos hospitais, para que os enfermos puidesen soportar a obrigada inmobilidade.

			Por que lle custaba tanto traballo abrir os ollos? Obrigouse a facelo e, despois de varios intentos, conseguiu entreabrilos. O que viu foi un teito branco, do que penduraba unha pequena lámpada. Xirou a cabeza, para ollar o cuarto onde estaba. Pero en canto a moveu, sentiu que a cama abaneaba e que o cuarto enteiro se poñía a xirar; agarrouse ás roupas que o cubrían, buscando un asideiro que lle impedise esvarar do leito e caer ao chan. Que lle estaba a ocorrer? Intuía que aqueles movementos só existían na súa cabeza, era imposible que todo se movese daquela maneira. Obrigouse a manter a cabeza ladeada, mentres apertaba con rabia os dentes, e aqueles movementos foron cesando aos poucos.

			Cando notou que todo volvía estar quieto, fixo o esforzo de abrir outra vez os ollos. Viu un cuarto de paredes brancas. Unha mesa, dúas cadeiras, unha ampla libraría, con libros e outros obxectos nos andeis. Unha porta pechada. Noutra parede, un armario de dous corpos e un moble baixo con moitos caixóns. Aquilo non podía ser un hospital! Pero entón, onde estaba? Que lugar era aquel? Tiña que erguerse e tratar de investigalo.

			En canto separou a cabeza da almofada, tentando incorporarse, varréuselle a vista e todo comezou a dar voltas de novo, ao tempo que uns intensos latexos de dor lle perforaban as tempas. Tivo que deixarse caer outra vez na cama, incapaz de manter a cabeza en equilibrio.

			Só cando permanecía quieto, cos ollos pechados e sen mover a cabeza, conseguía que os mareos e a dor cesasen. Non obstante, notaba que cada vez podía mover mellor os brazos. Ergueunos e tocou coas mans a fronte; atopouna anormalmente inchada, o mesmo que toda a zona que lle rodeaba os ollos. Doíalle en calquera lugar da cara que tocase, o golpe contra a póla debera de ser moi forte. Buscou logo o reloxo transmisor, pero non tiña nada no pulso esquerdo. Palpou tamén o peto, para ver se estaba nel o ordenador. Non había tal peto; alguén o espira e lle puxera outra roupa, seguramente un pixama. Que estraño era todo! Que lugar sería aquel e canto tempo levaría alí?

